
 

   

 

   

 

Selasa, 04 Oktober 2022 

Ogen: Daniel 3:1-18 

 
   

 

Nembah Dibata Saja 

 



 

 

ada paksa raja erbahan gana-gana emas si galang. Guna 
nangkuhken gana-gana e raja ngundang kerina pegawai-
pegawaina guna pulung. Perentah raja kune kerina kalak 

megi sora terompet rikut ras sarunai, murdap, gitar, kulcapi 
rikut ras alat-alat musik sideban maka kerina kalak arus 
mungkuk erjimpuh man gana-gana emas e. Kalak si la nggit 
nembah mungkuk, minter iambekken ku bas api ginuhur si 

gurlah. Perentah enda ipake kalak Babilon jadi kesempaten 
guna banci ndabuhken kalak Jahudi, sabap ietehna kalak Jahudi 
e la ngit nembah man gana-gana selain Dibata. Payo, bas paksa 
sora terompet e ersora, Sadrah, Mesah ras Abednego la nggit 
nembah mungkuk man gana-gana e. E maka ngadu-ngadu me 
kalak Babilon man raja segelah kalak Jahudi enda iukum, 
iambekken ku ginuhur api si gurlah.  Gara pernembeh ate raja 
megi berita kalak Jahudi si bas Istanana la patuh nandangi 
perentahna. Iancam dingen ibereken ukumen sentudu ras kai si 
enggo iperentahken raja. Sope denga kalak enda iukum Sadrah, 
Mesah ras Abednego pe nehken pengakunna kerna Dibata. 
Iakui kalak enda kerna kuasa Dibata si isembahna e ngasup 
mulahi ia bas ginuhur api e nari, janah kune la ipulahi Dibata pe 
ia teluna la e erbahanca ia surut guna nembah man Dibata. Ia 
tetap tek dingen la ngit sitik pe nilah i bas Dibata nari.  
Bas geluhta pe mekatep ibereken pilihen erkiniteken. Sendah 

tek man Dibata pagi banci salih alu alasen; guna keamanen, 
keselamaten, kesehaten, kebayaken, jabaten ras sidebanna. 
Erlajarlah arah Sadrah ras teman-temanna, Dibata erkuasa 
dingen i bas detik-detik terakhir pe Dibata ngasup ncidahken 
kuasaNa. Dibata ngidah kesetiannta, e maka ula sangsi 
nandangi kuasaNa i bas geluhta. Dibata saja lah si sembah 
janah nehenlah mujijat-mujijat si mbaru icidahkenNa man 
banta. 
 

S 

 “Setia man Dibata segedang geluh” 


